
Татар телен һәм әдәбиятын өйрәнүче яңа гасыр галиме: минем караш
     Яңа гасыр яңалыклар заманы, шуңа күрә татар теле һәм әдәбияты галимнәре өчен дә ХХI гасыр аеруча җаваплы чор булып тарихка кереп калыр. Бүгенге көнгә кадәр белгечләр әлеге өлкәдә тырыш хезмәт күрсәттеләр, актив эш башкардылар. Тел ягына килгәндә, татар теленең аваз һәм хәрефеннән башлап, текст төзелеше, сөйләм үзенчәлекләре һәм башка катлаулы темаларның берсе дә игътибардан читтә калмады. Әдәбиятчылар исә, классикларыбызның әсәрләренә төрле яссылыктан чыгып күзәтү үткәрделәр, илдәге үзгәрешләргә бәйләп яңалык эзләделәр. Шул сәбәпле, әлеге юнәлешне кабатлауның һич тә мәгънәсе юктыр, минемчә. ХХI гасыр галименә бер үк темага кагылышлы фикерне бер хезмәттән икенчесенә күчереп язу һәм аны җәмгыять үзгәрешләренә бәйләнешле яңалыклар белән баету гына җитми. Минем карашымча, чын мәгънәсендә галим кеше – фәндә ачыш ясаучы ул. Югарыда билгеләп узганча, тел һәм әдәбият төрле яклап өйрәнелгәч, әлеге юнәлештә ачыш ясауның кирәклеге дә юктыр дип уйларга ашыкмыйк. Төгәл фәннәргә игътибар итсәк, галимнәр ачыш ясаган вакытта, иң беренче чиратта, үзебез яши торган тормыштагы күренешләрне игътибар үзәгенә куйганнар. Башына алма төшкән галим физика фәнендә җирнең тартылу көчен ачса, Менделеев исә, күргән төшен дә ниндидер хорафатларга бәйләп юкка чыгармаган, химия фәненә өлеш кертүдә файдаланган. Шулай булгач, ни өчен соң татар теле һәм әдәбияты өлкәсендәге ачыш тормыштан ерак булырга тиеш. Әгәр ниндидер фикер бары тик теориядә генә кала икән, ягъни аның практик яктан әһәмияте, тормышта кирәклеге ачыкланмый икән, бу инде бер белгечнең карашлары буларак кына кабул ителә. Хәзер инде нинди ачышлар көтелергә мөкин икәнлегенә тукталыйк.

     Татар теленә килгәндә, телебезне озак еллар буе кимсетелгән, кыерсытылган, башка халыклар тарафыннан “кухня” теле буларак кына кабул ителә дип уфтанып яшәгәннән соң, дәүләт теле дәрәҗәсенә күтәрелүенә дә ике дистәдән артык вакыт узып бара. Билгеле булганча, татар теле дәүләт теле югарылыгына күтәрелгәч, аны башка милләтләр дә тырышып өйрәнмәкче булган иде, тик куелган максатка ирешү генә мөмкин булмады. Менә шушы мәсьәлә бүгенге көндә кемне дә булса борчый микән? Ышаныч тормышка ашмагач, сәбәпне кабат татар милләтенең кирәксезлегенә, башка халыклар тарафыннан түбәнсетелүенә бәйләп аңлатылды да, мәсьәлә “хәл ителде”. Шушы мәсьәләнең фәнни ягына заманча якын килик әле, бәлки, татар телен өйрәнүнең ниндидер үзенчәлекле ягын, серен ачарга кирәктер. Моны, һич югында, кимендә биш-алты тел ярдәмендә генә аңлатырга мөмкиндер. Әгәр шулай икән, ачышны ясаучы галимнең дә шул телләрне камил белүе таләп ителә. Билгеле, телдә тәрҗемә мәсьәләләре, тәрҗемә итү өчен куелган төп бурычлар барысы да тулысынча өйрәнелгән. Әлеге юнәлештә татар теле буенча Р.Юсуповның күләмле хезмәтләре игътибардан читтә калырга тиеш түгел. Ә менә татар теленең нинди “төенен ычкындырсак, йомгак сүтелә башлар да”, татарлар камил дәрәҗәдә берничә телне үзләштерерләр, ә башка халыклар татар телендә иркенләп аралаша башларлар икән. Бу – минем хыялым гына түгел, ныклы ышанычым. Шуңа күрә, телләрне өйрәнүнең бик тирәндә яткан серен ачачак галим ХХI гасырда танылыр дип ышанасым килә.
     Әдәбият өлкәсенә килгәндә исә, әлеге сүзнең “әдәп” мәгънәсен белдергәнлеген, әхлак кануннары белән бәйләнешен барыбыз да аңлыйбыз. Нәкъ шушы яктан караганда, аның тормышчанлыгы да ачыла, димәк, әдәбиятны өйрәнгән, әдәби әсәрне укыган һәр кеше үрнәк һәм сабак алырга тиеш. Шәхес культы корбаннары турында соңгы елларда аеруча күп өйрәнелде. Әлеге темага язылган әсәрләрне укыганда йөрәк тетрәнә, шул чорда кылган явызлыклар күңелдә авыр тәэсир калдыра. Нигә соң шул тәэсирләр кешелек тарихына сабак булып чаң какмый. Бүгенге түрәләр дә кайчандыр мәктәптә әдәбият укыган, акыл белән эш итмәгән очракларның нинди явызлыклар тудыруы турындагы әсәрләрне өйрәнгән. Ә нигә соң шулар барысы да мәктәптән чыгу белән онытыла бара икән? Киләчәктә бер кемгә дә сабак булып тормый икән? Җаваплы урында булуына карамастан, кеше үзе дә сизмичә шундый ук гаделсезлекләрне эшли башлый. Әгәр шулай икән, әдәбиятны өйрәнүнең мәгънәсе нәрсәдә соң? Менә шушы сорау әдәбиятны фәнни яктан өйрәнүдәге ачышның мөһимлегенә ишарә итә. Билгеле, моңа кадәр фәндә мондый мәсьәлә каралмады, бүгенге көндә дә әһәмияте юк дигән фикер белән килешмим. Яңа гасыр яңалыклар чоры. Һәр адымда эшлеклелек таләп ителә. Хәзерге заман шәхесе фикер йөртүе, яшәү рәвеше, җәмгыятьтә тоткан урыны ягыннан караганда, узган гасыр кешесеннән сизелерлек аерыла. Шуңа күрә, элеккегечә аерым бер төркемнең күзаллаулары гына кешелекне алга алып бармаячак. Татар әдәбияты әсәрләре арасында ниндидер могҗизалы фикер яшеренеп ятмый микән? Менә шуның асылын аңлап, фикернең башкалар өчен дә мөһимлеген фәнни яктан аңлатып бирердәй берәр акыл иясенең булуы бик мөмкин. Бүгеге көндә мине шундый сорау кызыксындыра.

     Кешегә бирелгән гомер бик тиз уза, шуңа күрә, һәрберебезнең үз сүзен әйтеп каласы, тормышта үз урынын табасы, таныласы килә. Галим кешегә исә тагын да катлаулырак бурычлар йөкләнә, чөнки ул үзенең игътибарын фәнгә, үзе ачачак сорауларга җавап табу өчен юнәлдерергә тиеш. Яңа заман галименең төп сыйфатларыннан берсе – аның үз эшенә бирелгән булуы. Төгәл нәтиҗәләргә ирешү өчен дөрес юнәлеш алу да төп шартларның берсе булып тора. Үз сүзендә нык торып, тирән фикер йөртә белгән һәм төпле нәтиҗәләр чыгара алган шәхес югарыда әйтелгән юнәлешләр буенча эш алып бара алачак. Ә чын ачышлар һәр заманда да ясала алмый, алар миллион елларга бер генә кабатланырга мөмкин. Шуңа күрә, татар теле һәм әдәбияты өлкәсендә дә чын мәгънәсендә галим исемен алачак кеше бер, яки берничә генә булыр дип уйлыйбыз.
